
Annotatsiya. Ushbu maqolada raqamli transformatsiya jarayonlarini boshqarishning nazariy-uslubiy asoslari tahlil qilingan. 
Shuningdek, boshqaruvning an’anaviy usullaridan zamonaviy raqamli modellarga o‘tishning ahamiyati asoslab berilgan. 
Maqolada rivojlangan davlatlarning raqamli transformatsiya jarayonlarini boshqarishdagi strategik yondashuvlari qiyosiy 
tahlil asosida o‘rganilib, xorijiy kompaniyalarda qo‘llanilayotgan boshqaruv tizimlari tahlil qilingan.

Shu bilan birga, O‘zbekiston sharoitida raqamli transformatsiya jarayonlarini samarali boshqarish uchun zamonaviy 
vositalardan foydalanish bo‘yicha uslubiy tavsiyalar ishlab chiqilgan.

Kalit soʻzlar: raqamli transformatsiya, raqamli yetuklik, innovatsion vositalar, ERP tizimlari, bulutli texnologiyalar.

Abstract. This article analyzes the theoretical and methodological foundations of managing digital transformation 
processes. It also substantiates the importance of transitioning from traditional management methods to modern digital 
models. The study examines the strategic approaches of developed countries to managing digital transformation through 
a comparative analysis and evaluates the management systems applied by foreign companies.

Furthermore, methodological recommendations are developed for the effective use of modern tools in managing digital 
transformation processes in the context of Uzbekistan.

Key words: digital transformation, digital maturity, innovative tools, ERP systems, cloud technologies.

Аннотация. В статье анализируются теоретико-методологические основы управления процессами цифровой 
трансформации. Обоснована значимость перехода от традиционных методов управления к современным 
цифровым моделям. В работе посредством сравнительного анализа исследуются стратегические подходы 
развитых стран к управлению процессами цифровой трансформации, а также рассматриваются системы 
управления, применяемые зарубежными компаниями.

Кроме того, разработаны методические рекомендации по использованию современных инструментов для 
эффективного управления процессами цифровой трансформации в условиях Узбекистана.

Ключевые слова: цифровая трансформация, цифровая зрелость, инновационные инструменты, ERP-системы, 
облачные технологии.

K I R I S H
Bugungi kunda jahon iqtisodiyotining globallashuvi va texnologik inqilob sharoitida raqamli transformatsiya 

shunchaki tanlov emas, balki korxonalarning barqaror faoliyat yuritishi va bozorda raqobatdosh ustunlikni 
ta’minlashi uchun muhim strategik zaruratga aylanib bormoqda. Raqamli transformatsiya faqat yangi dasturiy 
ta’minotlarni joriy etish bilangina cheklanmay, balki korxonaning barcha biznes jarayonlarini kompleks ravishda 
qayta tashkil etish va mijozlarga qiymat yetkazib berishning zamonaviy usullarini shakllantirishni anglatadi. 

Ushbu jarayonni samarali amalga oshirishda zamonaviy boshqaruv vositalarining o‘rni alohida ahamiyat kasb 
etadi.

Ko‘pgina korxonalarda raqamli vositalarni joriy etishda asosan texnologik jihatlarga e’tibor qaratiladi. Biroq, 
amaliy tajriba shuni ko‘rsatadiki, muvaffaqiyatning katta qismi boshqaruv yondashuvlarining to‘g‘ri tanlanishi 
va izchil amalga oshirilishiga bog‘liq. Shu sababli, boshqaruv paradigmasini to‘g‘ri shakllantirish raqamli 
transformatsiya jarayonining samaradorligini ta’minlovchi asosiy omillardan biri hisoblanadi.

Shu bilan birga, O‘zbekiston iqtisodiyotida amalga oshirilayotgan islohotlar korxonalarda boshqaruv 
madaniyatini modernizatsiya qilishni hamda moliyaviy nazorat tizimini sifat jihatidan yangi bosqichga olib 
chiqishni taqozo etmoqda. Bozor iqtisodiyoti sharoitida korxonaning moliyaviy holati va ishlab chiqarish 
ko‘rsatkichlari bo‘yicha ishonchli va dolzarb ma’lumotlar mavjudligi samarali boshqaruv qarorlarini qabul 
qilishning muhim sharti hisoblanadi. Ayniqsa, innovatsion texnologiyalar jadal rivojlanayotgan davrda raqamli 
vositalar orqali tahliliy imkoniyatlarni kengaytirish dolzarb vazifaga aylanmoqda.

Oʻzbekiston Respublikasi Prezidentining 05.10.2020-yildagi “Raqamli Oʻzbekiston — 2030” strategiyasini 
tasdiqlash va uni samarali amalga oshirish chora-tadbirlari toʻgʻrisidagi PF-6079-sonli Farmoni1, mamlakat 
iqtisodiyotining barcha tarmoqlarida raqamli transformatsiyani amalga oshirishning muhim huquqiy va strategik 
asosini yaratdi. Ushbu strategiyaning asosiy maqsadi iqtisodiyot tarmoqlarida boshqaruv samaradorligini 
oshirish, ishlab chiqarish jarayonlarining shaffofligini ta’minlash hamda inson omiliga bog‘liqlikni optimallashtirish 
orqali milliy mahsulotlarning raqobatbardoshligini kuchaytirishdan iborat.

Korxonalarda raqamli transformatsiya jarayonlarini boshqarishda zamonaviy IT-instrumentlardan, xususan, 
ERP tizimlari, Big Data texnologiyalari va sun’iy intellektdan foydalanish nafaqat texnologik yangilanish, balki 
chuqur iqtisodiy mazmunga ega jarayon hisoblanadi. Xususan, elektron hukumat tizimini rivojlantirish, dasturiy 
mahsulotlar va axborot texnologiyalari bozorini kengaytirish, hududlarda IT-parklarni tashkil etish hamda sohani 
malakali kadrlar bilan ta’minlashga qaratilgan 220 dan ortiq ustuvor loyihalar amalga oshirilmoqda [1].

Strategiya doirasida korxonalarni raqamlashtirish muhim iqtisodiy vazifalarni hal etishga yo‘naltirilgan. 
Jumladan, boshqaruvning zamonaviy modeliga o‘tish, ma’lumotlarga asoslangan qaror qabul qilish tizimini 
joriy etish, raqamli platformalar va elektron hujjat aylanishi orqali vaqt va resurslardan samarali foydalanishni 
ta’minlash, shuningdek, moliyaviy va operatsion faoliyat shaffofligini oshirish orqali xalqaro bozorlarga chiqish 
imkoniyatlarini kengaytirish ko‘zda tutilgan.

Shunday qilib, raqamli transformatsiya jarayonlarini boshqarishda zamonaviy vositalarning O‘zbekiston 
sharoitida korxonalarga keng joriy etilishi ularning raqobatbardoshligini oshirish hamda barqaror rivojlanishini 
ta’minlashda muhim omil sifatida namoyon bo‘ladi (1-jadval).

1-jadval. Raqamli transformatsiyaning turli xil ta’riflari2

Manba Ta’rif

Westerman et al. (2011)

“Raqamli transformatsiya (DT) - korxonalarning ish faoliyatini yoki imkoniyatlarini tubdan 
yaxshilash uchun texnologiyadan foydalanish - butun dunyo bo‘ylab kompaniyalar uchun 
dolzarb mavzuga aylanmoqda. Barcha sohalardagi rahbarlar analitik, mobillik, ijtimoiy 
media va aqlli o‘rnatilgan qurilmalar kabi raqamli yutuqlardan foydalanmoqdalar va mijozlar 
bilan munosabatlarni, ichki jarayonlarni va qiymat takliflarini o‘zgartirish uchun ERP kabi 
an’anaviy texnologiyalardan foydalanishni takomillashtirmoqdalar”.

PwC, (2013)
Raqamli transformatsiya butun biznes dunyosini tubdan o‘zgartirishni, internetga 
asoslangan yangi texnologiyalarni joriy etishni anglatadi. Bu esa butun jamiyatga tubdan 
ta’sir qiladi.

Mazzone (2014) Raqamli transformatsiya- bu strategik va taktik jihatdan kompaniya, biznes modeli, g‘oyalar 
jarayoni davom etayotgan raqamli evolyutsiya.

Jadvalda ko‘rsatilganidek, ilmiy adabiyotlarda raqamli transformatsiya tushunchasiga turlicha yondashuvlar 
mavjud. Xususan, menejment nuqtayi nazaridan raqamli transformatsiya — bu tashkilot faoliyatida samaradorlikni 
oshirish, xarajatlarni optimallashtirish, inson omilining rolini muvozanatli ravishda takomillashtirish hamda 
raqobatbardoshlikni mustahkamlash maqsadida raqamli texnologiyalar asosida strategik boshqaruv qarorlarini 
qabul qilish jarayonidir. Ushbu jarayonni samarali amalga oshirishda zamonaviy boshqaruv tizimlarining o‘rni 
alohida ahamiyat kasb etadi.

1	  https://lex.uz/docs/-5030957 
2	  Muallif ishlanmasi.

M A V Z U G A  O I D  A D A B I Y O T L A R  S H A R H I
Mamlakatimizda ham raqamli transformatsiya jarayonlarini boshqarishni samarali tashkil etish bo‘yicha 

izchil chora-tadbirlar amalga oshirilmoqda. Oʻzbekiston Respublikasi Prezidentining 05.10.2020-yildagi 
“Raqamli Oʻzbekiston — 2030” strategiyasini tasdiqlash va uni samarali amalga oshirish chora-tadbirlari 
toʻgʻrisidagi PF-6079-sonli Farmoni3 ushbu yo‘nalishda muhim huquqiy asos hisoblanadi.

Jumladan, Shavkat Mirziyoyev ta’kidlaganidek: “Albatta, raqamli iqtisodiyotni shakllantirish zarur 
infratuzilma, katta hajmdagi moliyaviy va mehnat resurslarini talab etadi. Shu bilan birga, ushbu yo‘nalishda 
izchil harakat qilish bugungi kunning ustuvor vazifalaridan biri bo‘lib, kelgusida iqtisodiy rivojlanishning muhim 
omiliga aylanadi.”

Shuningdek, Dieter Zetsche fikricha: “Raqamli transformatsiya jadal sur’atlar bilan rivojlanmoqda. 
Zamonaviy raqobat sharoitida muvaffaqiyatga erishish uchun kompaniyalar nafaqat real, balki raqamli muhitda 
ham samarali faoliyat yuritishi zarur” [2].

Bundan tashqari, Tom Enders quyidagilarni qayd etadi: “Raqamli inqilob imkoniyatlaridan samarali 
foydalanish mahsulotlarni yanada tezkor va yuqori samaradorlik bilan loyihalash hamda ishlab chiqarish 
imkonini beradi. Ayniqsa, yuqori texnologiyali tarmoqlarda bu omil raqobat ustunligini ta’minlashda muhim 
ahamiyat kasb etadi” [2].

Amaldagi texnologiyalar biznesni rivojlantirish uchun keng imkoniyatlar yaratadi. Kelgusida texnologiyalar 
nafaqat samaradorlikni oshirish vositasi sifatida, balki iste’molchilar tajribasini yaxshilash hamda yangi daromad 
manbalarini shakllantirishga xizmat qiluvchi muhim omil sifatida qaraladi [3].

T A D Q I Q O T  M E T O D O L O G I YA S I
Tadqiqot jarayonida mavzuga oid xorijiy va mahalliy olimlarning ilmiy ishlari, maqolalari hamda amaliy 

tajribalari chuqur o‘rganildi. Shuningdek, xorijiy kompaniyalarning raqamli transformatsiya jarayonlarini 
boshqarish bo‘yicha tajribalari tahlil qilinib, ular asosida mualliflik yondashuvlari shakllantirildi.

Maqolada zamonaviy boshqaruv yondashuvlarining samaradorligini baholash maqsadida dinamik 
va qiyosiy tahlil usullaridan foydalanildi. Ushbu metodlar orqali turli boshqaruv modellari o‘rtasidagi farqlar 
aniqlanib, ularning amaliy samaradorligi tizimli ravishda baholandi.

T A H L I L  V A  N A T I J A L A R
Bugungi kunda barcha sohalarda raqamli transformatsiya jarayonlari izchil rivojlanib bormoqda. Bunday 

sharoitda raqamli texnologiyalardan samarali foydalanish hamda ularni boshqarish tizimlarini to‘g‘ri tashkil etish 
korxonalar faoliyati samaradorligini sezilarli darajada oshirishga xizmat qiladi. Shu bois, raqamli transformatsiya 
jarayonlarini boshqarishda zamonaviy yondashuvlarni qo‘llash muhim ahamiyat kasb etadi.

Mazkur bo‘limda boshqaruv modellarining xalqaro tajribasi qiyosiy tahlil asosida ko‘rib chiqilib, ularning 
amaliy samaradorligi baholanadi (2-jadval).

2-jadval. Raqamli transformatsiyani boshqarishning asosiy modellari4

Model Konseptual asos Asosiy boshqaruv 
vositalari O‘ziga xosligi

G‘arbiy yevropa Sanoat 4.0 va 5.0 loT, Kiber-fizik tizimlar, 
“Yashil” texnologiyalar

Ishlab chiqarishni inson 
va robot hamkorligida 
avtomatlashtirish

Shimoliy Amerika (AQSH) Platformali iqtisodiyot ERP, BPM, Big Data, Sun’iy 
intelekt

Bozor moslashuvchanligi va 
ma’lumotlarga asoslangan 
qarorlar

Janubiy-sharqiy Osiyo 
(Koreya, Yaponiya) Jamiyat 5.0 5G/6G, robototexnika, 

Smart City vositalari

Texnologiyalarni ijtimoiy 
soha va davlat boshqaruvi 
bilan to‘liq integratsiyasi

Yevropa ittifoqi Inson markazlashgan 
boshqaruv

ESG-metrikalar, Sun’iy 
intelekt

Raqamlashtirishni barqaror 
rivojlanish va inson qadri 
bilan bog‘lash

3	  https://lex.uz/docs/-5030957 
4	  Muallif ishlanmasi

Jadvaldan ko‘rinib turibdiki, raqamli transformatsiyani boshqarish uchun yagona universal tizim mavjud 
emas. Har bir mintaqa va davlat o‘zining iqtisodiy imkoniyatlari, institutsional sharoitlari hamda boshqaruv 
tamoyillaridan kelib chiqib mos yondashuvlarni shakllantirgan.

Xususan, AQSH modeli innovatsiyalarni tijoratlashtirish va ma’lumotlar tahliliga asoslangan bo‘lib, unda ERP, 
BPM, sun’iy intellekt va Big Data kabi texnologiyalar keng qo‘llaniladi. Janubiy-Sharqiy Osiyo mamlakatlarida 
esa texnologiyalarni barcha sohalarga integratsiya qilish ustuvor yo‘nalish hisoblanadi. Ushbu hududda 5G, 
6G, robototexnika hamda real vaqt rejimida ishlovchi Smart City texnologiyalari samarali boshqaruv vositalari 
sifatida qo‘llanilmoqda.

Yevropa Ittifoqi modelida barqaror rivojlanish va inson omiliga alohida e’tibor qaratiladi. Bunda boshqaruv 
tizimlarida ESG ko‘rsatkichlari va sun’iy intellekt texnologiyalarini izchil takomillashtirish muhim o‘rin egallaydi. 
Shuningdek, G‘arbiy Yevropa mamlakatlarida Sanoat 4.0 dan Sanoat 5.0 ga o‘tish jarayonlari kuzatilib, inson 
va robot hamkorligiga asoslangan, inson markazlashgan boshqaruv tamoyillari shakllanmoqda.

O‘zbekiston sharoitida ushbu modellarning uyg‘unlashuvi, ya’ni texnologik samaradorlikni inson omili va 
ekologik barqarorlik tamoyillari bilan birlashtirish eng maqbul yondashuv sifatida qaraladi.

Yevropa Ittifoqida eksport va importni qo‘llab-quvvatlash xizmati Access2Markets portali ma’lumotlariga 
ko‘ra, 2024-yil 13-mart kuni Yevropa Parlamenti to‘qimachilik mahsulotlarini Uzaytirilgan ishlab chiqaruvchi 
mas’uliyati (EPR) dasturiga kiritish bo‘yicha taklifni ma’qullagan. Ushbu siyosat ishlab chiqaruvchilar va 
import qiluvchilarni mahsulotlarning hayotiy sikli yakunida ularni yig‘ish, saralash va qayta ishlash xarajatlarini 
qoplashga undaydi.

EPR tizimining asosiy jihatlari quyidagilardan iborat:
−	 ishlab chiqaruvchining mas’uliyati – mahsulotning butun hayotiy sikli bilan bog‘liq xarajatlarni qoplash; 
−	 eko-modulyatsiya – ekologik samaradorlikka qarab to‘lovlarni differensial belgilash orqali barqaror 

ishlab chiqarishni rag‘batlantirish; 
−	 aylanma iqtisodiyotga o‘tishni qo‘llab-quvvatlash – qayta ishlash, qayta foydalanish va resurslardan 

samarali foydalanishni kengaytirish. 
EPR mexanizmi ishlab chiqaruvchilarni ro‘yxatdan o‘tkazish, moliyaviy badallar to‘lash hamda yig‘ish 

va qayta ishlash infratuzilmasini rivojlantirish orqali amalga oshiriladi. Ushbu jarayonda ishlab chiqaruvchilar 
individual tizimlar yaratishi yoki maxsus tashkilotlar (PRO) orqali o‘z majburiyatlarini bajarishi mumkin [6].

Raqamli transformatsiya jarayonlarida zamonaviy boshqaruv vositalaridan samarali foydalangan yetakchi 
kompaniyalardan biri — Amazon hisoblanadi. Kompaniyaning bulutli xizmatlari — Amazon Web Services 
(AWS) global miqyosda yetakchi o‘rinlardan birini egallaydi.

Korxona resurslarini rejalashtirish (ERP) tizimlari zamonaviy biznes operatsiyalarining muhim asosi bo‘lib 
xizmat qiladi. Ular moliya, inson resurslari va ta’minot zanjiri boshqaruvi kabi funksiyalarni yagona platformaga 
integratsiya qilish imkonini beradi. Natijada jarayonlar soddalashtiriladi, ma’lumotlar aniqligi oshadi hamda real 
vaqt rejimida ma’lumot almashinuvi orqali samarali boshqaruv qarorlarini qabul qilish imkoniyati kengayadi 
(3-jadval).

3-jadval. Amazonning 2015-yildan 2025-yilgacha bo‘lgan global sof daromadi (milliard AQSH dollarda)5

Xarakterli Onlayn 
do‘konlar

Jismoniy 
do‘konlar

Chakana savdoda 
uchinchi tomon 

sotuvchi xizmatlari

Obuna 
xizmatlari AWS

2015 76.86 - 16.09 4.47 7.88
2016 91.43 - 22.99 6.39 12.22
2017 108.35 5.8 31.88 9.72 17.46
2018 122.99 17.22 42.75 14.17 25.66
2019 141.25 17.19 53.76 19.21 35.03
2020 197.35 16.23 80.46 25.21 45.37
2022 220 18.96 117.72 35.22 80.1
2021 222.08 17.08 103.37 31.77 62.2
2023 231.87 20.03 140.05 40.2 90.76
2024 247.03 21.22 156.15 44.37 107.56
2025 269.29 22.56 172.16 49.62 128.73

5	  Muallif ishlanmasi

Ko‘rinib turibdiki, yillar kesimida kompaniyaning elektron tijorat va xizmatlar ko‘rsatishdan tushgan 
daromadlari izchil o‘sib bormoqda. Xususan, Amazon Web Services (AWS) daromadi 2022-yildagi 90,76 mlrd 
AQSh dollaridan 2025-yil natijalariga ko‘ra 128,73 mlrd AQSh dollariga yetgan. Bu esa ushbu yo‘nalishdagi 
daromadlarning sezilarli darajada oshganini ko‘rsatadi. Umuman olganda, kompaniyaning umumiy daromadlari 
2015-yilga nisbatan qariyb 16 barobarga oshgani kuzatiladi.

Chakana savdo, elektron tijorat va iste’mol tovarlari sohasida faoliyat yurituvchi tadqiqotchi Yihan Ma 
tomonidan 2026-yil 9-fevralda e’lon qilingan tadqiqotda ta’kidlanishicha: “1994-yilda tashkil etilgan Amazon 
bugungi kunda dunyodagi eng yirik elektron tijorat platformalaridan biri hamda bulutli hisoblash xizmatlari 
yetakchisiga aylangan. 2024-yilda kompaniya daromadi bo‘yicha global internet kompaniyalari orasida yetakchi 
o‘rinni egallagan. Yillik daromadi taxminan 638 mlrd AQSh dollarini tashkil etib, Google (350 mlrd AQSh dollari) 
va Alibaba Group (137 mlrd AQSh dollari) kabi kompaniyalardan sezilarli ustunlikka ega bo‘lgan” [4].

Shuningdek, Amazon AQShdagi yetakchi elektron chakana savdo platformalaridan biri hisoblanadi. 2025-
yil iyun holatiga ko‘ra, AQShdagi Amazon foydalanuvchilarining 74%i kompaniyaning Amazon Prime xizmatiga 
a’zo bo‘lib, ular tezkor yetkazib berish, media xizmatlar va eksklyuziv takliflardan foydalanish imkoniyatiga ega. 
Tadqiqot natijalariga ko‘ra, Prime foydalanuvchilarining muhim qismi yirik savdo aksiyalarida, xususan Prime 
Day tadbirlarida faol ishtirok etadi [4].

Mazkur ko‘rsatkichlar kompaniyaning raqamli transformatsiya jarayonlarini samarali boshqarish orqali 
xizmatlar diversifikatsiyasi va mijozlarga yo‘naltirilgan innovatsion yondashuvni muvaffaqiyatli amalga 
oshirayotganini tasdiqlaydi.

Quyidagi 1-rasmda Amazon kompaniyasining 2024–2025-yillar davomidagi daromadlaridagi o‘zgarishlar 
tahlil qilinadi (1-rasm).

1-rasm. Amazon kompaniyasining 2024–2025-yillardagi choraklar kesimidagi moliyaviy ko‘rsatkichlari6

Yuqoridagi ma’lumotlarga ko‘ra, Amazon kompaniyasining 2024–2025-yillardagi moliyaviy ko‘rsatkichlari 
barqaror o‘sish tendensiyasini namoyon etadi. Xususan, umumiy daromad 2024-yil yakunida 346,7 mlrd 
AQSh dollarini (Q3 + Q4) tashkil etgan bo‘lsa, 2025-yilda 716,9 mlrd AQSh dollariga (Q1–Q4) yetgan. Bu esa 
yiliga qariyb 106,6% o‘sish sur’atini anglatib, kompaniyaning global bozordagi savdo hajmi sezilarli darajada 
kengayganini ko‘rsatadi.

Sof foyda ko‘rsatkichlari ham ijobiy dinamikani aks ettiradi: 2024-yilda 35,3 mlrd AQSh dollaridan 2025-
yilda 77,7 mlrd AQSh dollariga yetgan, ya’ni qariyb 120% o‘sish qayd etilgan. Bu natija kompaniyada operatsion 
samaradorlik va resurslardan foydalanish darajasi yuqori ekanligini tasdiqlaydi.

6	  Muallif ishlanmasi.

Operatsion foyda ham mos ravishda 2024-yildagi 38,7 mlrd AQSh dollaridan 2025-yilda 81,9 mlrd AQSh 
dollariga oshgan. Ushbu ko‘rsatkichlar operatsion jarayonlarning samarali optimallashtirilganligini ko‘rsatadi.

Hududiy kesimda tahlil qilinganda, Shimoliy Amerika segmenti kompaniyaning asosiy daromad manbai 
bo‘lib qolmoqda. 2025-yilda ushbu hududdagi daromad 106,27–127,08 mlrd AQSh dollari oralig‘ida shakllanib, 
operatsion foyda 4,79–11,47 mlrd AQSh dollarini tashkil etgan. Biroq yuqori investitsiyalar va xarajatlar sababli 
marja nisbatan pastroq darajada saqlanib qolgan.

Xalqaro segmentda esa 2025-yilda daromad 36,76–50,72 mlrd AQSh dollariga, operatsion foyda 1,04–1,49 
mlrd AQSh dollariga yetgan. Ushbu yo‘nalish barqaror o‘sishni namoyon qilayotgan bo‘lsa-da, marja darajasi 
pastligi va tashqi iqtisodiy omillarga sezgirligi bilan tavsiflanadi.

Alohida e’tibor Amazon Web Services (AWS) segmentiga qaratiladi. 2025-yilda AWS daromadi 29,26–
35,58 mlrd AQSh dollarini, operatsion foydasi esa 10,16–12,47 mlrd AQSh dollarini tashkil etgan. Ushbu 
segment kompaniyaning eng yuqori rentabellikka ega yo‘nalishi bo‘lib, global bulut infratuzilmasi va sun’iy 
intellekt yechimlariga bo‘lgan talab uning strategik ahamiyatini yanada oshirmoqda.

Kompaniya 2025-yilda infratuzilma, sun’iy intellekt chiplari, robototexnika va bulut xizmatlarini rivojlantirishga 
katta hajmda investitsiyalar yo‘naltirdi. 2026-yilda kapital xarajatlarning 125 mlrd AQSh dollariga yetishi prognoz 
qilinmoqda, bu esa uzoq muddatli barqaror o‘sish strategiyasining izchil amalga oshirilayotganidan dalolat 
beradi.

Shu bilan birga, AWS segmentining o‘sish sur’ati yiliga 17–20% atrofida bo‘lishiga qaramay, Microsoft 
Azure va Google Cloud kabi raqobatchilar yuqori o‘sish dinamikasini namoyon qilmoqda. Bu holat Amazon 
uchun innovatsiyalarni jadallashtirish va infratuzilmani kengaytirish zaruratini kuchaytiradi.

Umuman olganda, 2024–2025-yillar davomida Amazon daromad va foyda ko‘rsatkichlarini barqaror 
ravishda oshirib, raqamli transformatsiyani samarali boshqarish orqali yuqori iqtisodiy natijalarga erishganini 
ko‘rsatadi [5].

Amazon tajribasi shuni tasdiqlaydiki, raqamli transformatsiya jarayonlarini boshqarish vositalari oddiy 
IT loyihasi emas, balki transformatsiyani samarali tashkil etish va iqtisodiy samaradorlikni oshirishga xizmat 
qiluvchi kompleks strategik yechim hisoblanadi.

X U L O S A  V A  T A K L I F L A R
O‘tkazilgan tadqiqot natijalari hamda xorijiy tajribalar tahlili shuni ko‘rsatadiki, raqamli transformatsiya 

jarayonlarini boshqarishda zamonaviy boshqaruv vositalarini joriy etish korxonalar daromadi va faoliyat 
samaradorligiga sezilarli ijobiy ta’sir ko‘rsatadi. Bugungi kunda boshqaruv tizimlarida zamonaviy texnologiyalarni 
integratsiya qilish nafaqat zaruriyat, balki korxonalarning global bozorda o‘z o‘rnini mustahkamlashi uchun 
muhim strategik omilga aylangan.

O‘zbekiston korxonalarida raqamli transformatsiya jarayonlarini samarali tashkil etish va barqaror iqtisodiy 
o‘sishga erishish maqsadida quyidagi takliflarni ilgari surish maqsadga muvofiq:

−	 Ta’minot zanjirini integratsiya qilish: Yetkazib beruvchilar va mijozlar o‘rtasida yagona raqamli 
platformalarni shakllantirish orqali aylanma mablag‘lardan foydalanish samaradorligini oshirish. Bu yondashuv 
operatsion jarayonlarni soddalashtirish va xarajatlarni optimallashtirish imkonini beradi. 

−	 “Raqamli transformatsiya markazlari”ni tashkil etish: Korxonalarda maxsus transformatsiya bo‘linmalarini 
yaratish hamda xodimlarni raqamli ko‘nikmalar bo‘yicha muntazam qayta tayyorlash. Bu texnologik vositalardan 
foydalanish darajasini oshirib, innovatsiyalarga ochiq korporativ madaniyatni shakllantiradi. 

−	 Zamonaviy boshqaruv tizimlarini joriy etish: ERP tizimlarini kompleks joriy etish, sun’iy intellekt va 
bulutli texnologiyalardan foydalanish mexanizmlarini rivojlantirish orqali resurslarni samarali boshqarish va 
qaror qabul qilish jarayonlarini tezlashtirish. 

Umuman olganda, boshqaruv tizimlarini takomillashtirish korxonalarning operatsion samaradorligini 
oshiradi, raqobatbardoshligini mustahkamlaydi hamda yangi innovatsion biznes modellarini shakllantirishga 
xizmat qiladi. Shu bilan birga, bu jarayon korporativ madaniyatni modernizatsiya qilish orqali korxonalarni sifat 
jihatidan yangi rivojlanish bosqichiga olib chiqadi.

